
倂行出閣禮還先後行出閣禮卿可詳擬來說欽此臣今

日正以長至節後恐　中旨不出羣疑又興方與同官臣

志皋臣位商量表白　聖心支吾外議之策忽奉　手諭

相與盥手叩頭握讀再四不勝欣感不勝榮藉臣伏自惟

匹夫之誠止知爲　主疼熱無他奇見可以安　社稷定

危疑者乃

皇上始終哀臣之苦請而特爲慨許豫敎少安人心臣之

前疏所謂　眞聖主眞仁主眞英主不特臣等頌之而天

下萬世亦將頌之矣其　冊立一節不徒曰候旨而曰少

候可見候亦不久臣等自可計日而待本不敢再有煩聒

惟是　聖諭所云且朕不老又無重疾以此爲詞乃似一

向遲疑之故所嫌專在于此臣不得不一剖明之夫今日

臣等之所以直吐忠臆毫無忌諱者正謂

皇上眷秋鼎盛氣體強旺且將卜年千萬與天長久而不

必拘此世俗之嫌也漢文帝踐祚之初年而其臣卽曰子

啟最長請建爲太子此豈老而有重疾者乎　祖宗列聖

冊立皇子多不過數齡此豈亦爲身之老疾而遽爲不可

知之慮乎葢趂閒趂早趂　宮中吉祥歡喜不順𢌞避之

時故臣下可以進言而人心亦有所維繫也幸

皇上勿以爲疑亦幸勿再泥待嫡之旨久虛儲貳之位以

--

解衆心之疑其　皇長子　皇三子一倂出閣自

皇上而言有子而均愛之均敎之固慈父一體之念然自

外廷而觀　皇長子明年十三歲　皇三子明年九歲前

後相去四年豈得謂之相等大抵皇子生十歲而入學乃

適中之制今在　皇長子則太遲在　皇三子則又早以

事體言早固勝遲而以形迹言則以　皇長子之太遲形

皇三子之太早先後緩急之閒一不愼而　聖心又晦矣

記得臣昔年于毓德宮竝見　兩皇子時　皇長子之年

正同今日　皇三子之年

皇上當其時憐　皇長子之弱而未許出閣矣則何以今

日遽信　皇三子之強而欲其早出乎且此舉本爲安人

心之計有如人心更于遲早生議論而不安一塲好事更

不得分曉此臣錫爵所以不敢主張竝出之議而臣志皋

臣位亦斷以爲　皇三子決該少遲一二年原無妨于蒙

養而且使事有次第可以從容舉行人知　聖心可以安

靜不擾此必然之便計而

皇上萬無可疑者也其一應出閣典禮事閣重大容候

勑諭到部卽當會同部臣考古證今及　祖宗成法　上

請奉

聖旨朕昨覽卿所奏已知道了且朕之言老疾者非疑于

